




Ný viðhorf 

Atburðaríkt hefur veriö í hinum al-
þjóðlegu efnahagsmálum, það sem 

af er þessu ári. Ber þar tvennt hæst: 
annars vegar gjaldeyrisvandræðin í 
Evrópu og hinar róttæku ráðstafanir, 
sem gripið hefur verið til þeim til úr-
lausnar, gengislækkanir í Frakklandi 
og Finnlandi og geysileg vaxtahækkun 
í Englandi; en hins vegar fyrirætlanir 
um fríverzlun Evrópu. Allt hlýtur þetta 
að varða Íslendinga miklu vegna náinn-
ar samvinnu og viðskiptatengsla við 
þær þjóðir, sem hlut eiga að máli. Sér-
staklega er ástæða til þess fyrir Íslend-
inga að fylgjast vel með því, sem gerist 
í fríverzlunarmálinu, þar sem á þeim 
vettvangi kunna að gerast atburðir, sem 
orðið gætu örlagaríkir fyrir utanríkis-
verzlun þjóðarinnar. 

Þarflaust mun að rekja sögu fríverzl-
unarmálsins aftur í tímann eða að gera 
grein fyrir meginatriðum þeirra til-
lagna, sem fyrir liggja, þar sem ræki-
lega var um það fjallað í sérstakri grein 
í síðasta hefti Fjármálatíðinda. Hins 

vegar skal nokkuð drepið á viðhorf í 
málinu sem stendur og eðli þess vanda, 
sem Íslendingum er nú á höndum. 

II. 

Undanfarna mánuði hafa staðið yfir 
þrotlausar umræður um fríverzlunar-
samning í öllum löndum innan Efna-
hagssamvinnustofnunar Evrópu. Marg-
vísleg deiluefni og vandamál hafa kom-
ið upp. Alvarlegastur er ágreiningur-
inn um það, hvort landbúnaðarafurðir 
og fiskafurðir skuli undanþegnar eða 
ekki. Þær þjóðir, svo sem Danir, sem 
flytja út landbúnaðarafurðir i stórum 
stil, geta illa sætt sig við, að mikill hluti 
utanríkisviðskipta þeirra njóti í engu 
ávinnings af fríverzluninni. Hins vegar 
eru svo t. d. Bretar, sem vegna við-
skiptasambanda við samveldislönd sín 
og vegna þeirrar verndar, sem brezki 
landbúnaðurinn nýtur, hafa hingað til 
ekki viljað sætta sig við, að verzlun með 
landbúnaðarvörur yrði gerð tollfrjáls. 
Annars konar vandamál eru því sam-


